
KOSOVË 
 
Korniza Kushtetuese për institucionet e përkohshme të vetëqeverisjes në Kosovë 
parashikon lirinë e fesë, siç parashikon edhe Ligji i ri mbi Lirinë Fetare në 
Kosovë; misioni i administratës së përkohshme të OKB-së në Kosovë (UNMIK) 
dhe institucionet e përkohshme të vetëqeverisjes (IPVQ) në përgjithësi e 
respektuan këtë të drejtë në praktikë. 
 
Respektimi i lirisë së fesë nga qeveria u përmirësua gjatë periudhës që mbulohet 
nga ky raport, dhe politika e qeverisë vazhdoi t’i kontribuonte ushtrimit në 
përgjithësi të lirë të fesë. 
 
Dhuna shoqërore shënoi rënie të dukshme, por tensionet ndërmjet bashkësive 
mbetën të larta. Ndonëse dukej se diskriminimi shoqëror dhe dhuna ishin në 
përgjithësi me motive etnike, lidhja e ngushtë ndërmjet përkatësisë etnike dhe 
fesë e bëri më të vështirë të përcaktohej nëse ngjarjet ishin të motivuara nga 
armiqësia etnike apo fetare.  
 
Si pjesë e politikës së vet të përgjithshme për mbështetjen e të drejtave të njeriut, 
Qeveria Amerikane i diskuton çështjet e lirisë së fesë me UNMIK-un, IPVQ-në 
dhe me përfaqësues fetarë. Qeveria Amerikane intervenoi në raste specifike për 
të siguruar që dëmi që u ishte shkaktuar kishave ortodokse serbe dhe objekteve 
të tjera të trashëgimisë kulturore të riparohej. UNMIK-u, forca ndërkombëtare 
paqeruajtëse e udhëhequr nga NATO-ja (KFOR), dhe Shërbimi Policor i 
Kosovës (SHPK) ofruan marrëveshje për sigurimin dhe mbrojtjen e kishave dhe 
të objekteve të trashëgimisë kulturore. 
 
Seksioni I. Demografia fetare 
 
Kosova ka një sipërfaqe prej përafërsisht 10,900 km2 dhe përafërsisht 2 milionë 
banorë, edhe pse regjistrimi i fundit i besueshëm është bërë në vitet e 80-ta. Feja 
mbizëtoruese, e pranuar nga pjesa më e madhe e popullatës shumicë shqiptare 
etnike, nga bashkësia boshnjake, gorane dhe turke, si dhe nga disa anëtarë të 
bashkësisë rome/ashkalike/egjiptiane, është feja islame, ndonëse feja nuk është 
faktor i rëndësishëm në jetën publike. Retorika fetare mungonte shumë nga 
fjalimi publik në bashkësitë myslimane, pjesëmarrja në xhami ishte e ulët, dhe 
paraqitjet publike të rrobave dhe të kulturës konservatore islame ishin minimale. 
Popullata serbe, që llogaritej prej 100,000 – 120,000 veta, është kryesisht 
ortodokse. Përafërsisht tre për qind të shqiptarëve janë katolikë romanë. 
Bashkësitë katolike janë të përqendruara përreth kishave katolike në Prizren, 
Klinë dhe Gjakovë. Protestantët përbëjnë më pak se një për qind të popullatës 
dhe kanë popullata të vogla në shumicën e qyteteve; përqendrimi i tyre më i 
madh është në Prishtinë. Nuk ka sinagoga apo institucione hebraike; thuhet se 

ekzistojnë dy familje anëtarët e të cilave kanë prejardhje hebraike. Numri i 
ateistëve apo i atyre që nuk ushtrojnë asnjë fe është vështirë të përcaktohet dhe 
vlerësimet janë shumë të pasigurta. 
 
Misionarët janë të pranishëm. Në maj 2007, Ministria e Shërbimeve Publike 
raportoi se në Kosovë punonin 101 organizata fetare ose të bazuara në besim 
fetar, qëllimet e të cilave përfshinin ofrimin e ndihmës humanitare ose kontaktin 
e bazuar në besim fetar. 
 
Seksioni II. Statusi i lirisë së fesë 
 

Korniza ligjore/politike 
 
Kosova vazhdoi të administrohej nën autoritetin civil të UNMIK-ut, në 
përputhje me Rezolutën 1244 të Këshillit të Sigurimit të OKB-së. Më 2001, 
UNMIK-u shpalli Kornizën Kushtetuese për vetëqeverisje të përkohshme në 
Kosovë, që përfshin konventat dhe marrëveshjet ndërkombëtare për të drejtat e 
njeriut, përfshirë këtu dispozitat që e mbrojnë lirinë e fesë dhe e ndalojnë 
diskriminimin e bazuar në fe apo në përkatësi etnike; UNMIK-u dhe IPVQ-ja në 
përgjithësi e respektuan këtë të drejtë në praktikë. UNMIK-u, OSBE-ja dhe 
IPVQ-ja zyrtarisht e mbështetnin respektimin e lirisë së fesë dhe tolerancën 
gjatë administrimit të Kosovës dhe zbatimit të programeve për rindërtimin dhe 
zhvillimin e saj. UNMIK-u, si vendimmarrës përfundimtar administrativ, 
përpiqej ta mbronte lirinë e fesë në tërësi. 
 
Në korrik 2006, Kuvendi miratoi Ligjin për Lirinë Fetare, të cilin përfaqësuesi 
special i sekretarit të përgjithshëm të OKB-së (PSSP) e shpalli në gusht 2006. 
Ligji pohon të drejtën për lirinë e shprehjes, ndërgjegjes, dhe fesë për të gjithë 
qytetarët pavarësisht nga bindjet e tyre fetare. Ai parashikon ndarjen e 
bashkësive fetare nga institucionet publike dhe të drejta e obligime të barabarta 
për të gjitha bashkësitë fetare, dhe përcakton që nuk ka fe zyrtare. Ligji 
gjithashtu i definon dispozitat unike ligjore që parashikojnë të drejta dhe 
obligime të barabarta për të gjitha bashkësitë fetare. 
 
UNMIK-u i pranon disa, por jo të gjitha festat fetare të besimit mysliman, 
katolik dhe ortodoks si festa zyrtare, përfshirë këtu Eid-al-Adha [Kurban 
Bajramin], pashkët ortodoksë, fillimin e Ramazanit, Eid-al-Fitr [Fiter Bajramin], 
ditën ortodokse të ngritjes së Zonjës së Bekuar në qiell, kërshëndellat ortodokse 
dhe kërshëndellat perëndimore. 
 
Nuk ka rregullore për regjistrim të detyrueshëm për grupe fetare; megjithatë, për 
të blerë pronë ose për të marrë mjete financiare nga UNMIK-u apo nga 
organizatat e tjera ndërkombëtare, grupet fetare duhet të regjistrohen pranë 

Ministrisë së Shërbimeve Publike si organizata joqeveritare (OJQ). Udhëheqësit 
fetarë janë ankuar se ato duhet të kenë status të veçantë përveç atij të OJQ-ve. 
 

Kufizimet e lirisë së fesë 
 
Politika dhe praktika e UNMIK-ut, IPVQ-së dhe e KFOR-it i kontribuuan 
ushtrimit në përgjithësi të lirë të fesë. Megjithatë, protestantët vazhduan të 
raportonin se përjetonin diskriminim në qasje në media, posaçërisht nga 
radiotelevizioni publik i Kosovës (RTK). Protestantët gjithashtu raportuan se 
komuna e Deçanit nuk u kishte dhënë leje për ta ndërtuar një objekt kishtar në 
tokën private që e kishin blerë, duke cituar reagime negative nga qytetarët 
lokalë, dhe se Ministria e Mjedisit dhe Planifikimit Hapësinor e kishte 
mbështetur vendimin. Rasti gjyqësor lidhur me dhënien e lejes për ndërtim 
gjendej para Gjykatës Supreme në fund të periudhës që mbulohet nga ky raport. 
Protestantët gjithashtu raportuan se mungesa e lirimit nga tatimi për importimin 
e mallrave të dhuruara bamirëse i pengonte përpjekjet e tyre. 
 
Ligji dhe rregulloret mbi arsimin parashikojnë ndarje ndërmjet sferës fetare dhe 
publike. Në përputhje me një ligj të vitit 2002, i cili kërkon që institucionet 
arsimore të përmbahen nga udhëzimi fetar dhe veprimtaritë e tjera që 
mbështesin ndonjë fe specifike, Ministria e Arsimit ndaloi mbajtjen e shamive. 
Ministria vazhdoi ta zbatonte këtë ndalesë, posaçërisht në shkolla ku veshja e 
uniformës ishte e detyrueshme, përkundër një mendimi të vitit 2004, të lëshuar 
nga ombudspersoni, se ai rregull duhet të zbatohet vetëm për mësimdhënës dhe 
nëpunës të shkollës, e jo për nxënës. Pas ndërhyrjes nga ombudspersoni, një 
nxënëse e shkollës fillore, që u përjashtua nga klasa në prill 2005 për shkak të 
mbajtjes së vellos, kreu shkollimin me korrespondencë dhe diplomoi gjatë 
periudhës që mbulohet nga ky raport. Institucioni i Ombudspersonit raportoi se 
nuk kishte marrë asnjë ankesë të re lidhur me shkeljen e të drejtave fetare gjatë 
këtij viti.  
 
Nuk pati raportime për të ndaluar ose të burgosur fetarë në Kosovë. 
 
 Ndërrimi i detyrueshëm i fesë 
 
Nuk pati raportime për ndërrim të detyrueshëm të fesë, përfshirë këtu një numër 
të vogël të shtetasve amerikanë që ishin rrëmbyer ose larguar në mënyrë të 
paligjshme nga SHBA-të, ose refuzimin për t’u lejuar qytetarëve të tillë të 
ktheheshin në SHBA. 
 
 Përmirësimet dhe zhvillimet pozitive hidhur me lirinë e fesë 

Në shtator 2006, UNMIK-u dhe UNESCO nënshkruan një memorandum 
ombrellë të mirëkuptimit (MiM) për rindërtimin dhe mbrojtjen e objekteve të 
trashëgimisë kulturore, përfshirë këtu objektet fetare. Në janar 2007, PSSP 
Joachim Rücker dhe UNESCO nënshkruan marrëveshjen e parë plotësuese nën 
këtë MiM për t’i lejuar UNESCO-s që të vazhdonte me rindërtimin dhe 
mbrojtjen e shtatë objekteve të trashëgimisë kulturore. Këtu përfshiheshin Kisha 
e Dëftimit të Zonjës së Bekuar në Lipjan, Kisha e Shën Savës në Mitrovicë, 
Xhamia Hadum në Gjakovë, Kisha e Shën Mëhillit në Shtime, Manastiri 
Budisalc në Klinë, xhamia në Deçan dhe “Hamami” (banjë turke) në Mitrovicë. 
 
Në mars 2007, Agjencia Evropiane për Rindërtim nënshkroi një kontratë për 
rindërtimin e rezidencës zyrtare të peshkopit Artemije--Rezidencës Episkopale 
të Prizrenit--dhe të shkollës së afërt ortodokse për priftërinj. Ndërtimi filloi 
menjëherë pas nënshkrimit të kontratës dhe pritej të zgjaste rreth 12 muaj. 
 
Gjatë tërë periudhës që mbulohet nga ky raport, zyrtarët e Kosovës dhe 
udhëheqësit fetarë të kishës ortodokse serbe (KOS) aktivisht morën pjesë në 
negociatat për status të udhëhequra nga i dërguari i posaçëm i OKB-së Ahtisaari. 
Negociatat lidhur me mbrojtjen e trashëgimisë kulturore e fetare të Kosovës u 
konsideruan të ishin ndër më produktivet. 
 
Komisioni shumetnik për zbatimin e rindërtimit (KZR) për objektet fetare 
ortodokse në Kosovë, i financuar nga IPVQ-ja dhe i kryesuar nga Këshilli i 
Evropës, vazhdoi t’i rindërtonte objektet fetare të dëmtuara gjatë trazirave të 
vitit 2004. KZR, që konsiderohej si një prej shembujve më të mirë të 
bashkëpunimit efikas shumetnik në Kosovë, përfshin përfaqësues nga KOS-i, 
Ministria e Kosovës për Kulturë, Rini dhe Sport, Instituti i Serbisë për Mbrojtjen 
e Monumenteve Kulturore (IMM), dhe Instituti i Kosovës për Mbrojtjen e 
Monumenteve. Pas përfundimit të “intervenimeve emergjente” në 31 objekte më 
2005, programi i punës së KZR-së për vitin 2006 përfshinte renovimet e gjera në 
8 objekte të identifikuara si prioritare nga IMM-ja e Serbisë. IPVQ-ja siguroi 2.9 
milionë dollarë (2.2 milionë euro) për këto përpjekje. Gjatë periudhës që 
mbulohet nga ky raport, KZR përfundoi rinovimet e gjera në 8 prej 35 objekteve 
fetare të dëmtuara më 2004, përfshirë këtu punët për rindërtimin e Kishës 
Sinodale të Shën Gjorgjit në Prizren dhe një mur rrethues përreth Kishës së 
shkatërruar të Zonjës së Bekuar në Gjakovë. KZR planifikoi të kryente rinovime 
të gjera në 18 objekte të tjera gjatë vitit 2007, përfshirë këtu rindërtimin e së 
paku një ikonostase, ndonëse përpjekjet e tij u ngadalësuan nga ndërrimet dhe 
mosmarrëveshjet brenda qeverisë serbe. 
 
Në tetor 2006 dhe prill 2007, UNMIK-u përtëriu zonën e posaçme mbrojtëse 
(ZPM) përreth Manastirit të Deçanit, që ndalon përdorimin e disa tokave, 
përfshirë këtu zhvillimin komercial dhe ndërtimin e rrugës. Në dhjetor 2006, një 

restorant i afërt i zgjeroi lehtësirat e veta, e kjo ishte shkelje e drejtpërdrejtë e 
dispozitave të ZPM-së. Pronari më në fund pranoi në heshtje çmontimin e 
ndërtimit të ri, por vetëm pas intervenimeve të shumta të drejtpërdrejta nga zyrat 
ndërlidhëse ndërkombëtare me udhëheqësit shqiptarë të Kosovës të qeverisë 
qendrore dhe komunale. Në qershor 2007, IPVQ-ja, udhëheqësit e KOS-it, dhe 
autoritetet e komunës së Deçanit u pajtuan të siguronin që rruga e planifikuar 
për në Mal të Zi afër Manastirit të Deçanit të mos kalonte drejtpërdrejt përmes 
ZPM-së së Deçanit apo ta shkatërronte mjedisin natyror të manastirit.  
 
Seksioni III. Abuzimet dhe diskriminimi shoqëror 
 
Dhuna shoqërore vazhdoi, por shënoi rënie të dukshme që nga periudha e fundit 
raportuese, ndonëse tensioni ndërmjet bashkësive mbeti i lartë. Më 20 prill 2007, 
UNMIK-u raportoi se numri i rasteve me motive të mundshme etnike mbeti i 
ulët në krahasim me numrin e përgjithshëm të rasteve. Statistikat e përgjithshme 
mbi krimin të paraqitura nga UNMIK-u më 9 mars 2007, zbuluan një rënie prej 
70 për qind në krimet me motive të mundshme etnike që nga prilli 2004. 
 
Diskriminimi shoqëror dhe dhuna dukeshin të ishin në përgjithësi me motive 
etnike, por lidhja e ngushtë ndërmjet përkatësisë etnike dhe fesë e bëri më të 
vështirë të përcaktohej nëse ngjarjet ishin të motivuara nga armiqësia etnike apo 
fetare. Ndonëse shumica e shqiptarëve të Kosovës e identifikojnë veten si 
myslimanë, ky përcaktim ka më tepër domethënie kulturore sesa fetare. Serbët e 
Kosovës e identifikojnë veten me KOS-in, e cila e definon jo vetëm fenë e tyre, 
por edhe perspektivën e tyre kulturore e historike. Krishterët ortodoksë dhe 
shqiptarët katolikë të Kosovës nuk përballeshin me diskriminim nga shqiptarët e 
Kosovës. 
 
KFOR-i vazhdoi t’i mbronte kishat ortodokse serbe dhe simbolet e tjera fetare. 
KFOR-i ndërpreu procesin e bartjes së përgjegjësive tek policia ndërkombëtare e 
OKB-së (CIVPOL) dhe SHPK-ja menjëherë pas trazirave të vitit 2004 dhe e 
shtoi numrin e postblloqeve afër kishave ortodokse, manastireve, dhe objekteve 
të trashëgimisë kulturore serbe. Megjithatë, procesi i bartjes së përgjegjësive 
filloi sërish më 2005 dhe vazhdoi gjatë periudhës raportuese, me SHPK-në që 
kryente patrullime periodike përreth disa objekteve. Zyrtarët e SHPK-së 
theksuan se nuk kishin marrë përgjegjësi për postblloqe kryesisht për shkak të 
mungesës së fuqisë njerëzore dhe burimeve. Vetëm tri postblloqe fikse të 
KFOR-it mbetën në objektet kulturore serbe, ndonëse masat e sigurisë në 
Manastirin e Deçanit u shtuan pas sulmit me mortajë dore kundër manastirit më 
29 mars 2007. Propozimi gjithëpërfshirës i të dërguarit të posaçëm të OKB-së 
për zgjidhjen e statusit të Kosovës, Martti Ahtisaari, parashikon që përgjegjësia 
për garantimin e sigurisë për trashëgiminë fetare e kulturore të Kosovës do t’u 
takojë agjencive të Kosovës për zbatimin e ligjit, por shton që prania ushtarake 

ndërkombëtare do të ofrojë siguri për nëntë objekte specifike ortodokse serbe, 
përfshirë këtu Manastirin e Deçanit, në periudhën pas statusit. 
 
Numri i personave nga Kosova dhe Serbia, të cilët merrnin pjesë në kremtimet 
që mbaheshin në manastire, shënoi ngritje të madhe. Megjithatë, brengat e 
sigurisë vazhduan të ndikonin në bashkësinë serbe dhe në lirinë e tyre për t'u 
falur. Disa serbë të Kosovës pohuan se nuk ishin në gjendje të udhëtonin lirisht 
për ta ushtruar besimin e tyre. P.sh., në nëntor 2006, shqiptarët e Kosovës i 
penguan serbët e Kosovës që ta vizitonin një varrezë serbe me rastin e pashkëve 
ortodoksë. Sipas raportit të policisë, një shqiptar i Kosovës e përdori traktorin 
për ta penguar autobusin që bartte 50 serbë të zhvendosur nga Kosova për të 
hyrë në fshatin Leshan. Sipas raportit, traktori më në fund u hoq nga rruga, por 
deri në atë kohë 60 – 70 fshatarë ishin tubuar dhe nuk lejonin që autobusi ta 
vazhdonte rrugën për në varreza. Policia më vonë raportoi se e kishte ndaluar 
personin që e kishte vendosur traktorin dhe e kishte liruar në pritje të akuzës. 
 
Për dallim nga periudha e mëparshme raportuese, nuk pati raportime për 
incidente të hedhjes së gurëve dhe sulme të tjera kundër klerikëve ortodoksë 
serbë gjersa udhëtonin jashtë manastireve të tyre. Në rajonin lindor dhe prej 
Zoçishtës e Rahovecit në drejtim të Istogut, klerikët udhëtonin lirshëm, pa 
përcjellje. Megjithatë, në komunat perëndimore të Pejës, Deçanit, Gjakovës, 
Istogut, Klinës dhe Skenderajt, si dhe në Mitrovicën jugore (zonat që përshijnë 
Patriarkanën e Pejës, manastirin e Deçanit, të Goriocit, Budisalcit dhe Deviqit), 
klerikët kërkuan përcjellje dhe KFOR-i ua siguroi atë. Klerikët theksuan se nuk 
mund t’i vizitonin anëtarët e kishës në perëndim (ku edhe gjenden vendet më të 
rëndësishme të shenjta ortodokse serbe) pa përcjellje, dhe anëtarët cituan 
kërcënimet për sigurinë e tyre si pengesa për mundësinë e tyre për t’i vizituar 
vendet e shenjta. Murgjit e murgeshat në disa manastire gjoja nuk i shfrytëzonin 
disa pjesë të pronave të manastireve--shpesh tokën jashtë mureve të manastirit--
për shkak të brengave të sigurisë. 
 
Problemet në objektet fetare ortodokse serbe vazhduan, ndonëse në disa raste 
ishte vështirë të përcaktohej nëse incidenti ishte i motivuar nga tensionet etnike 
apo vjedhja e lakmia. Më 6 qershor 2007, KZR raportoi se pullazi i plumbtë nga 
Kisha e Djellës së Shenjtë në Prizren ishte hequr dhe pesë të mitur ishin ndaluar 
si të dyshimtë. KZR gjithashtu vonoi disa punë përfundimtare në Kishën e Shën 
Nikollës në Prishtinë, që u vandalizua në janar 2007, derisa siguria në objekt 
nuk u përmirësua. 
 
Më 29 mars 2007, sulmues të panjohur shtinë me mortajë dore në Manastirin e 
Deçanit. Edhe pse predha nuk eksplodoi, ajo dëmtoi murin e jashtëm që ndan 
oborrin e manastirit nga fushat përreth. Pas këtij sulmi, shoqata lokale shqiptare 
e veteranëve të luftës publikoi një letër me të cilën i fajësonte murgjit e Deçanit 

për këtë sulm dhe e cilësonte KOS-in si “shtyllë të njohur të shtetit serb”. 
Kryetari i komunës së Deçanit dhe zyrtarët qeveritarë e dënuan këtë sulm dhe e 
vizituan manastirin për ta shprehur mbështetjen e tyre. Ministria e Punëve të 
Brendshme ofroi një shpërblim prej 12,000 dollarësh (9,000 euro) për informata 
që çojnë në kapjen e autorëve. Më 4 maj 2007, SHPK-ja përmendi një të 
dyshimtë për këtë incident, ofroi një përshkrim fizik, dhe kërkoi ndihmë publike 
për kapjen e tij; megjithatë, SHPK-ja nuk e kishte arrestuar askënd deri në fund 
të periudhës që mbulohet nga ky raport. 
 
Më 28 mars 2007, në takimin e standardit mbi trashëgiminë kulturore, 
përfaqësues të SHPK-së raportuan për 17 incidente të vandalizmit të dyshuar në 
objektet e trashëgimisë kulturore në çerekun e parë të vitit 2007. 
 
SHPK-ja raportoi se më 18 mars 2007, tre persona të maskuar vodhën kishën 
katolike në fshatin Binçë të komunës së Vitisë. Dy priftërinj shqiptarë u sulmuan 
në këtë vjedhje, njëri prej tyre pësoi lëndime në fytyrë pasi u godit me armë. 
Qeveria lëshoi një deklaratë me të cilën e dënonte incidentin dhe u apeloi 
qytetarëve që t’u ndihmojnë organeve për t’i kapur autorët dhe për t’i sjellë para 
drejtësisë. 
 
Më 5 mars 2007, persona të panjohur vodhën dhe vandalizuan Kishën e Shën 
Gjonit, gjithashtu në Pejë. Pas kërkesave nga bashkësia ndërkombëtare, komuna 
u pajtua ta meremetonte kishën dhe gjithashtu të punonte me SHPK-në për ta 
ndalur vandalizmin e mëtutjeshëm dhe ta ngrinte zërin publikisht kundër krimit. 
 
Gjithashtu në mars 2007, autoritetet komunale u përpoqën ta ndalnin ndërtimin e 
një porte të jashtme dhe të murit të sigurisë në Patriarkanën e Pejës, në 
perëndim, duke cituar mungesën e lejes për ndërtim. Pas intervenimeve të 
shumta nga autoritetet e qeverisë qendrore dhe diplomatët e huaj, u arrit një 
marrëveshje përmes të cilës patriarkana, që gjendet në listën e UNESCO-s si 
objekt i trashëgimisë botërore, do t’ia dorëzonte UNMIK-ut kërkesën për leje 
për ndërtim, i cili më pas do t’ua dërgonte atë autoriteteve të komunës së Pejës 
për miratim. Në fund të periudhës që mbulohet nga ky raport, kjo kërkesë nuk 
ishte zgjidhur. 
 
Kryetari i komunës së Pejës vazhdoi të jepte deklarata për shtyp duke u 
kërcënuar me masa të njëanshme për ta ndalur ndërtimin e murit. Për dallim nga 
ai, udhëheqësi i Bashkësisë Islame të Kosovës, myftiu Tërnava, u përgjigj duke 
udhëtuar për në Xhaminë Kurshumli të Pejës në fillim të qershorit 2007 për ta 
mbajtur një fjalim të posaçëm, duke theksuar rëndësinë e ushtrimit të tolerancës 
ndërfetare dhe ndëretnike, madje edhe nën rrethana të vështira. 

Më 20 shtator 2006, një sulmues hodhi lëndë djegëse afër hyrjes së varrezës 
ortodokse serbe në një fshat shumetnik afër Gjilanit. Më 16 gusht 2006, një 
adoleshent shqiptar i Kosovës u arrestua gjersa ishte duke vjedhur materiale të 
bakrit nga kisha ortodokse në Ferizaj. Më 6 gusht 2006, hajnat thyen kishën 
ortodokse në Babimoc, komuna e Obiliqit, vodhën disa ikona dhe e dëmtuan 
enterierin e kishës. 
 
Kisha e papërfunduar ortodokse serbe e Krishtit Shpëtimtarit mbeti e zbrazët në 
oborrin e Universitetit të Prishtinës. Nuk u njoftua për plane të reja për 
përfundimin e ndërtimit gjatë periudhës raportuese. 
 
KZR kërkoi donatorë për t’i financuar masat shtesë të sigurisë në 15 kisha të 
rindërtuara të rrezikut të lartë, përfshirë këtu vendosjen e video pajisjeve për 
vëzhgim dhe/ose të rojave të sigurisë. KZR koordinoi propozimin për masa 
shtesë të sigurisë me SHPK-në, e cila u pajtua t’i monitoronte video xhirimet 24 
orë në ditë. Propozimi thekson se ndonëse përpjekjet për siguri kishin qenë të 
suksesshme për atë qëllim, “në klimën gjithnjë e më të vështirë politike, 
bashkëpunimi po bëhet gjithnjë e më delikat” dhe incidentet e vazhdueshme të 
sigurisë në objektet e rindërtuara do t’u jepnin rast atyre që e kundërshtojnë këtë 
proces “për ta refuzuar pjesëmarrjen”. 
 
KFOR-i vendosi kontingjente të sigurisë në objektet fetare në tërë rajonin. Në 
zonat ku gjendja e sigurisë ishte përmirësuar dhe tensionet ndëretnike ishin ulur, 
KFOR-i hoqi postblloqet statike nga shumë kisha dhe objekte fetare dhe u 
mbështet në vend të kësaj në patrulla të CIVPOL-it dhe SHPK-së. Në shumicën 
e rasteve, ndërrimet e tilla në masa të sigurisë nuk rezultonin në ndonjë 
ndryshim në shkallën e sigurisë, apo në qasje në objekte fetare.  
 
Ndonëse më parë protestantët raportonin për përmirësim të vogël në gjendjen e 
tyre, ata raportuan se vuanin nga dhuna dhe diskriminimi gjatë periudhës që 
mbulohet nga ky raport. Ata pohonin për diskriminim përmes sulmeve verbale 
dhe përjashtimit nga nismat ndërfetare nga udhëheqja fetare, e cila i mbronte 
veprimet e veta mbi bazën se protestantët nuk konsiderohen fe “tradicionale” në 
Kosovë. Protestantët gjithashtu theksuan se televizioni publik, RTK, nuk ka 
raportuar në mënyrë të posaçme për fenë protestante. Protestantët gjithashtu 
raportuan për përmirësim në qëndrimin e disa nëpunësve të shkollave ndaj 
nxënësve protestantë. Përveç kësaj, ata nuk raportuan për thyerje të kishave apo 
kundërshtim për shfaqjen e një filmi të krishterë në fshatra. Megjithatë, thuhej se 
përkrahësit individualë përjetonin ngacmim. 
 
Udhëheqësit katolikë raportuan se kishin marrëdhënie të mira me bashkësinë 
myslimane, por kishin pak kontakte bilaterale me udhëheqjen e KOS-it. 
Udhëheqësit katolikë dhe të KOS-it e konsideronin njëri-tjetrin shumë të 

politizuar. Bashkësia myslimane gjithashtu raportoi për marrëdhënie të mira me 
udhëheqjen katolike, por për bashkëveprim të kufizuar me bashkësinë 
ortodokse. Zbatimi i planifikuar i konkluzioneve të konferencës ndërfetare të 
majit 2006 ngeci në fazën planifikuese për shkak të ngurrimit të udhëheqjes së 
KOS-it për të marrë pjesë në të. 
 
Pati disa incidente të drejtuara kundër popullatës shumicë shqiptare, kryesisht 
myslimane. SHPK-ja raportoi se një granatë dore ishte gjetur në xhami në Han 
të Elezit më 22 shkurt 2007. Siguresa e saj ishte djegur pjesërisht, por ajo nuk 
kishte eksploduar. Policia raportoi se përgjegjës për këtë mund të kenë qenë 
myslimanët konservatorë që ishin të zemëruar me vendimin e kryetarit të 
Bashkësisë Islame për t’ua lëshuar me qira hapësirën në xhami tregtarëve 
vendës. Më 23 tetor 2006, shqiptarët e Kosovës që në ditën e parë të Fiter 
Bajramit e vizituan varrezën e qytetit Muharrem Mitrovica në Pejë gjetën një 
mjet shpërthyes në njërin prej varreve. SHPK-ja gjithashtu raportoi për një 
eksplodim më 17 gusht 2007, në një varrezë shqiptare, i cili dëmtoi një varr dhe 
pronën në afërsi. 
 
Udhëheqësit myslimanë, katolikë dhe disa udhëheqës ortodoksë vendës u 
përpoqën ta inkurajonin tolerancën dhe paqen në sferën fetare dhe politike. 
 
Seksioni IV. Politika e Qeverisë Amerikane 
 
Qeveria Amerikane i diskutoi çështjet e lirisë së fesë me të dërguarin e posaçëm 
të OKB-së në bisedimet për statusin e Kosovës, me UNMIK-un, IPVQ-në dhe 
me përfaqësues fetarë, dhe u përpoq ta mbështeste tolerancën etnike e fetare. 
Liria e fesë vazhdoi të ishte çështje e rëndësishme në zgjidhjen e statusit 
përfundimtar të Kosovës, si për suksesin afatgjatë të bashkësisë serbe ashtu edhe 
për sigurinë e objekteve fetare ortodokse serbe. Zyrtarët amerikanë gjithashtu 
mbajtën kontakte të ngushta dhe rregullisht u takuan me udhëheqësit fetarë të 
serbëve ortodoksë, myslimanëve, katolikëve dhe protestantëve për t’i diskutuar 
brengat e tyre dhe për ta mbështetur dialogun ndërfetar. Udhëheqësi i 
Bashkësisë Islame të Kosovës, myftiu Tërnava, vizitoi Shtetet e Bashkuara në 
kuadër të programit për vizitorë vullnetarë në prill 2007. 
 
Zyrtarët amerikanë vazhduan ta nxitnin dialogun ndërmjet anëtarëve të KOS-it 
në Kosovë dhe anëtarëve shqiptarë të IPVQ-së. Qeveria Amerikane vazhdoi ta 
mbështeste UNMIK-un dhe IPVQ-në në rindërtimin e objekteve fetare të 
dëmtuara gjatë trazirave ndëretnike më 2004 dhe të intervenonin aktivisht me 
zyrtarët e IPVQ-së në emër të interesave të KOS-it kur të drejtat e KOS-it 
kërcënoheshin apo shkeleshin. Trupat paqeruajtëse të KFOR-it amerikan punuan 
për ta parandaluar dhunën etnike e fetare në Kosovë dhe i ruajtën objektet fetare. 

Qeveria Amerikane mbeti aktivisht e angazhuar me UNMIK-un, qëllimi i të cilit 
është të sigurojë paqe, ta lehtësojë kthimin e personave të zhvendosur, t’i vërë 
themelet për vetëqeverisje demokratike, dhe ta mbështesë respektimin e të 
drejtave të njeriut pavarësisht nga përkatësia etnike apo fetare. Departamenti i 
Shtetit i SHBA-ve vazhdoi t’i financonte 220 policë amerikanë të caktuar në 
kontingjentin e policisë civile të UNMIK-ut dhe siguroi mbështetje të 
konsiderueshme për SHPK-në, të dy palët punonin për ta parandaluar dhunën 
etnike e fetare. Diplomatët amerikanë punonin me personelin ushtarak amerikan 
të caktuar në KFOR për t’i mbrojtur objektet fetare në zonën e përgjegjësisë të 
ushtrisë amerikane dhe aktivisht mbështetën përpjekjet për rindërtimin e kishave 
të dëmtuara apo të vandalizuara. Përfaqësuesit e Qeverisë Amerikane 
intervenuan për ta mbrojtur integritetin e ZPM-së së Deçanit dhe inkurajuan 
meremetimin e Kishës së Shën Gjonit në Pejë. Qeveria Amerikane dhuroi një 
milion dollar për përpjekjet në shkallë të madhe të UNESCO-s për ruajtjen e 
trashëgimisë kulturore në Kosovë. Në periudhën prej shtatorit 2006 deri në gusht 
2007, Departamenti i Shtetit dha 3.8 milionë dollarë në mjete financiare për 
programe për kthimin e romëve myslimanë e ortodoksë, serbëve ortodoksë, 
boshnjakëve myslimanë dhe bashkësive të tjera pakicë, që ikën nga dhuna etnike 
pas konfliktit të vitit 1998-99. 
 
Shumë zyrtarë të lartë të Qeverisë Amerikane dhe zyrtarë të lartë ushtarakë 
vazhduan ta vizitonin vendin në lidhje me procesin për statusin përfundimtar 
dhe të takoheshin me udhëheqës politikë e fetarë për ta vlerësuar situatën dhe 
për ta nxitur rindërtimin dhe përparimin drejt një Kosove shumetnike. 

Faqe 10 nga 10 


